Dewisiadau bywyd
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Teitl
· Pan dyn ni’n ifanc does gennym fawr o ddewis ynglŷn â llawer o bethau.  Nid ni ddewisodd cael ein geni.  Nid ni ddewisodd ein cartrefi na’n hysgolion.  Nid ni ddewisodd ein rhieni.  Ond, wrth i ni dyfu mae yna lawer o ddewisiadau yn ein hwynebu. 

· Mae yna ddewisiadau bach yn ein hwynebu ni bob dydd: beth i’w fwyta i frecwast, beth i’w wisgo neu pa bâst dannedd i’w ddefnyddio.  Mae’r holl ddewisiadau bach yma yn cael eu gwneud, fel arfer, heb fawr o feddwl. 
Sleid 2: Gwahanol ddewisiadau
· Mae mân ddewisiadau dyddiol yn cael effaith ar ein ffordd o fyw.  Big Mac neu salad?  Cynilo neu wario?  Ymarfer corff neu wylio teledu?  Siarad â rhywun neu anwybyddu rhywun?  Pob dydd mae yna ddewisiadau yn ein hwynebu, ac mae’n bwysig cofio fod  canlyniadau i bob dewis.

· Mae’r ffordd dyn ni’n cael ein magu’n dylanwadu rhywfaint ar ein penderfyniadau, ond mae gan bob un ohonom ewyllys rydd i wneud ein penderfyniadau ein hunain.

Dewis dwyn?  Dewis bod yn dreisgar?  Dewis colli tymer?  Dewis bod yn sbeitlyd?  Dewis bod yn garedig?  Dewis bod yn onest?  Dewis bod yn weithgar?  Dewis rheoli’n tymer? Rydyn ni’n gwneud llu o ddewisiadau bach ond pwysig bob dydd Mae yna adnod dda yn y Beibl i’n hatgoffa ni i feddwl cyn gwneud rhywbeth –

Sleid 3: Yr adnodau isod: cliciwch unwaith am Effesiaid 5, ac eilwaith am 1 Cor.6:12.

Effesiaid 5:15

-  Felly, gwyliwch sut dych chi’n ymddwyn. Peidiwch bod yn ddwl – byddwch yn ddoeth.
· Mae rhai dewisiadau yn cael effaith arnom trwy gydol ein bywydau.  Sut mae dewis pynciau yn yr ysgol?  Sut mae dewis gŵr neu wraig?  Sut mae dewis gyrfa neu swydd?  Sut mae osgoi’r hyn sy’n ddrwg i ni?  Sut mae dewis ein ffrindiau? Mae’r Beibl yn dweud fod gennym ryddid i ddewis unrhyw beth, ond nid yw popeth yn gwneud lles i ni,
“Dw i’n rhydd i wneud beth dw i eisiau” meddech chi. A dw i’n ateb, “Dydy popeth ddim yn dda i chi”. Er mod i’n rhydd i wneud beth dw i eisiau, fydd dim byd yn cael bod yn feistr arna i. (1 Corinthiaid 6:12)
 

· Mae’n bosib newid ein dewisiadau pan dyn ni wedi gwneud camgymeriad, ond weithiau mae hynny’n yn gallu bod yn anodd.  Mae rhai yn dewis mynd yn ôl i addysg llawn amser pan yn hŷn.  Mae rhai yn dewis gadael popeth ac ailddechrau mewn gwlad newydd. Mae rhai yn gwneud dewisiadau dwl, fel dewis cymryd cyffuriau - ac yn aml iawn yn difetha eu bywydau trwy wneud hynny.

· ‘Weithiau mae teimladau yn gallu gwneud i ni feddwl ein bod yn gwneud y dewisiadau cywir neu’n ymddwyn yn y ffordd gywir pan nad yw hynny’n wir.
Dydy, “Felly o’n i’n teimlo,’” ddim yn rheswm da dros wneud unrhyw beth. Mae’n hawdd i deimladau fel cariad neu genfigen reoli ein synnwyr cyffredin, a gallwn wneud dewisiadau dwl a difaru o fewn ychydig ddyddiau. Faint o weithiau dych chi wedi clywed rhywun yn dweud, ‘Roedd e’n syniad da ar y pryd.’  

· Y cyngor gorau ydy i osgoi gwneud dewisiadau pwysig ar sail teimladau’n unig. 
· Hefyd, mae’n ddoeth gofyn i eraill am eu cyngor neu eu barn nhw cyn gwneud dewisiadau pwysig. Ond cofiwch, nid yw pob cyngor yn gyngor ddoeth.  Nid yw pawb yn gweld pethau’n glir. Nid yw pawb yn dymuno’r gorau i chi.  Peidiwch gwrando ar bobl sydd bob amser eisiau eich plesio – dewiswch rywun sy’n gall, ac y gallwch ei drystio i ddweud y gwir wrthych chi
· I rai mae dewis credu yn Nuw ac yn Iesu Grist yn newid eu bywydau. Felly wrth iddyn nhw wneud dewisiadau bywyd maen nhw’n gofyn beth mae’r Beibl yn ei ddweud am wahanol agweddau o fywyd. Mae’r Beibl yn llawn o gyngor doeth.
Cyd-weddïwn Weddi’r Arglwydd, Ein Tad....

Neu

Gweddïwn: Ein Tad, Helpa ni i wneud dewisiadau doeth. Mae’r Beibl yn llawn o gyngor doeth a synnwyr cyffredin, a rwyt ti eisiau’r gorau i ni O Dduw. Mae pob bywyd yn werthfawr a rydyn ni eisiau gweld pawb yn cyrraedd eu llawn botensial. Helpa ni i gofio fod yna ganlyniadau i bob dewis. Amen. 

